
Eitt nevningating er ein hóp­
ur av fólki, sum skulu taka 
støðu til skuldarspurning­
in í einum revsimáli, og eitt 
nevningating verður sett 
saman tá roknað verður við, 
at revsingin verður longri 
enn fýra ár.

Soleiðis verður eitt nevn­
ingating definerað.

Sakir, sum vanliga krevja 
nevningating, eru dráp ella 
drápsroynd, tí har er minsta 
revsing fimm ára fongsul.

Men tá ákæruvaldið før­
ir eitt mál, har revsingin 
verður kravd at verða longri 
enn fýra ár, verur talan um 

nevningating. Nevningarnir 
verða útvaldir á tann hátt, 
at løgtingið velur eina fimm 
mannanevnd fyri hvørja 
sýslu at gera ein sonevndan 
grundlista, og tann grund­
listin er ein nevningur fyri 
hvørji 100 fólk.

Taka vit Norðoya Sýslu 
sum dømi, so búgva har áleið 
6.000 fólk, og tað merkir so 
aftur, at í teirri sýsluni eru 60 
nevningar á grundlistanum.

Listar úr øllum sýslum 
verða so sendir inn til sorin­
skrivaran, sum síðani kastar 
lut um, hvør verður nevning­
ur.

Av øllum teimum, sum 
standa á grundlistanum, 

koma so 72 nøvn at standa á 
sjálvum nevningalistanum, 
og fólk fáa ikki boð um, at tey 
eru vorðin nevningar.

Tá so eitt mál endar 
sum nevningasak, skal ein 
stór fyrireiking til, tí hes­
ar sakir vara vanliga nógv 
longri enn vanlig rættar­
mál. Tá tíðarskeiðið fyri 
málinum er funnið, kastar 
dómarin lut millum fólkini 
á nevningalistanum, og eitt 
nevningating hevur altíð 
12 nevningar og tveir eyka 
nevningar. Hesir eykanevn­
ingar skulu ikki verða við at 
taka støðu, men skulu vera 
klárir at traðka til, um onkur 
av teimum 12 nevningunum 

skuldi fingið fráfall. Men 
áðrenn nevningarnir verða 
settir, fáa bæði ákæri og verji 
møguleikan at velja tveir frá, 
um teir halda, at viðkomandi 
onkusvegna vóru ógegnigir. 
Hendir tað, má dómarin 
finna nýggjar nevningar í 
staðin.

Fatanin er, at fólk yvir­
høvur eru ikki so glað fyri 
at vera nevningar, tí tað er 
ógvuliga ábyrgdarfult ar­
beiði, tað krevur nógva tíð 
og tú skal konsentrera teg 
alla tíðina. So talan er um 
hart arbeiði.

Hinvegin hevur ein per­
sónur, sum er tilnevndur at 
vera nevningur, ikki loysi 

at siga nei takk. Tað finnast 
tó undantøk, og gegni er 
tað mest ítøkiliga, men tað 
skal vera ein góð orsøk, fyri 
at rætturin skal góðkenna 
hana.

Høvuðsuppgávan hjá 
nevningunum er at avgera 
skuldarspurningin. Dómarin 
hevur eina sonevnda rættar­
læru har hann greiðir frá, 
hvussu nevningarnir skulu 
meta um prógvini, og so fara 
nevningarnir í einarúm at 
viðgera málið innanhýsis.

Áðrenn nevningatingið 
byrjar, skulu nevningar­
nir sínámillum velja ein 
formann, sum so stýrir 
viðgerðini av skuldarspurn­

inginum. Tá so formaðurin 
metir, at málið er viðgjørt 
til fulnar, fer ein atkvøðu­
greiðsla fram. Tá er kravið, at 
átta nevningar atkvøða fyri, 
at ákærdi er sekur.

Tað er tó dómarin, sum 
í síðsta enda ger av á tann 
hátt, at hann kann seta fram 
veto móti tí úrsliti, sum 
nevningarnir eru komnir til. 
Hendir tað, verður talan um 
nýtt rættarmál við nýggjum 
nevningum. Hetta heldur 
fram, inntil nevningar og 
dómari eru samdir um úrs­
litið.

Soleiðis virkar 
eitt nevningating
– Í einum nevningatingi kann dómarin altíð leggja veto, um hann ikki er samdur við nevningunum. Ger 
hann tað, verður nýtt nevningating, og tað kann halda fram, til nevningar og dómari eru samdir um úrslitið. 
Tað sigur Jógvan Páll Lassen, advokatur, sum greiðir okkum frá, hvussu eitt nevningating virkar


